
  Intro




  Wos ma wissn soin kannt (bevoas losged)




  I offerier do moi ganz andre Gedichte in Boarisch. Gedichte, die ned von Hoamat handeln, sondern dem, wos si di denga, wo in der Hoamat lem. (Guat, i gib zua, di bin i.) Dii Gedankn ham mitm Lem an sich und dem Gscheng in da Weid und übahaupt mit oim z'doa. Manchmoi gehts a um zwischenmenschliche Beziehunga, aber die san eha wos füa dahoam.




  Am Schluß kema nu Gedichte für unsre no ned ganz Integriertn oda füa di, di si weidmännisch gem woin und ned nur auf die eingne Sprach insistiern. A Großteil von dene amtsdeitschn Versal sans aus die Sechzger-Joa (vom vorign Jahundat, wost scho), aba des wersd am Inhalt scho merka. I wa domois nu jung, no ned amoi voijarig (is ma erst mit oanazwanzg worn). Domois hob i zwa boarisch ren kena, aba ned schreim. Wiagsogt, i wa nu z'jung dafüa.




  Wennst moanst, du muaßt ma wos dazu song, konnst des im Zwischennetz. Unta www.kursch.w-portal.de findsd, wosd dazua brauchst, oda wos i sonst nu varon wui.




  Oiso vui Spaß beim Lesn. Und wennst a Wort ned kennst, frogst dei Nachbarin. Wenns oid gnua is, konns da sicha weidaheifa. Fois wikli ned, oda foist koane host, konnst a mi frongn (schaugst im vorign Absatz).




  Kopf hoch, wei d' Weid is ned so schlecht, wias oiwei duat, oda wias aus dene Gedichte scheint.




  Wolf Kursch




   




  Danke für den Erwerb einer legalen Kopie von ‘Stei da voa’. Sollten Sie zufällig eine Kopie in Händen halten, die diesem Kriterium nicht entspricht, bitte ich Sie, die Seite www.bs-motor.de/index.php/raubkopie anzusehen.




  Bast scho




   




  A leas Bladl liegt do um g'fuid z'wern.




  Aba moi ehrli, wer wui irgnd wos hearn?




  Du genauso weni wia i.




  Kon di a ois, genauso wia mi?




   




  Bia oda Wein




  das lasse sein.




  Foisch: Wein und Bia




  her zu mia.




   




  Wos hod da Dylan brocht?




  Wos ham mia draus g'mocht?




  Häd ma wos draus macha soin?




  Ham ma wirkli unsa Lem gstoin?




   




  's Denga ham ma glernd, ungwoid,




  's Denga, wos des ois soid.




  's Denga ja, aba d' Antwortn san ausblim




  's Denga - sog ma an Sinn.




   




  Drum numoi: Her mit Wein, Weib und Gesang,




  und zwa a Lem lang.




  's Denga bringt nix, g'leand hama des genau,




  und des bedeit: Wein, Gesang und Frau.




   




  Daß si Fraun jez ned benachteiligt voakumma -




  zwoa ghern zu a Numma.




  Ma kannt a song: Wein, Gesang und Mo -




  Bast scho.




  So umma 68




   




  Raus san ma und ham gschaugt,




  ob's irgendwo a Endrung gabat.




  Hoam kumma san ma völlig ausglaugt,




  von om bis untn voiglabat




   




  Leit hod's gem für jede Richtung.




  Diskutiert hams um jeden Scheiß,

